
    KUALA LUMPUR, 3 Nov (Bernama) -- Datuk Seri Abdullah Ahmad Badawi hari
ini memberikan jaminan akan meneruskan segala dasar yang telah digariskan
oleh pemimpin-pemimpin sebelumnya.
    Perdana Menteri berkata Wawasan 2020 akan terus menjadi inspirasi
memacu kita melakukan pembangunan secara komprehensif untuk mencapai taraf
negara maju.
    Dengan menegaskan bahawa dasar wawasan negara akan terus menjadi rangka
strategik kepada dasar ekonomi negara, beliau berkata: "Kita juga perlu
mengusahakan emansipasi dan pengukuhan dalam segala aspek pembangunan
manusia daripada segi sosial, moral, etika dan politik."
    "Semangat dasar ekonomi baru untuk memastikan penyusunan masyarakat
yang dapat membina perpaduan nasional dan agenda membasmi kemiskinan tidak
harus sama sekali diabaikan," katanya ketika membentang usul terima kasih
kepada Tun Dr Mahathir Mohamad di Dewan Rakyat yang disiakan secara
langsung oleh RTM.
    Dalam ucapan sulungnya sebagai Perdana Menteri di Dewan Rakyat sejak
mengambil alih tampuk pemerintahan kerajaan daripada Dr Mahathir pada
Jumaat lepas, Abdullah turut menggariskan arah haluan kepimpinan di bawah
tema "Mewarisi Kejayaan, Membina Masa Depan Yang Cemerlang, Gemilang,
Terbilang".
    Perdana Menteri Malaysia yang kelima itu berkata, semangat dasar
ekonomi baru untuk memastikan penyusunan masyarakat yang dapat membina
perpaduan nasional dan agenda membasmi kemiskinan tidak harus sama sekali
diabaikan.
    Katanya semangat perkongsian kuasa yang menjadi kekuatan kita
berkerajaan dan bernegara akan diperkukuhkan.
    Beliau menjelaskan bahawa amalan raja berperlembagaan dan demokrasi
berparlimen didokong dengan menghormati piagam pembahagian kuasa antara
kuasa perundangan, kuasa eksekutif dan kuasa kehakiman, nyata terbukti
memberikan satu bentuk semak dan timbang yang amat berkesan untuk menyekat
sebarang salahguna kuasa daripada berlaku.
    Abdullah berkata: "Hari ini saya mewarisi tanggungjawab kepimpinan bagi
sebuah negara yang telah mencapai kejayaan. Tugas dan tanggungjawab berat
ini tidak mungkin dapat dilaksanakan secara berseorangan.
    "Untuk itu saya mohon mendapat kerjasama dan sokongan dari setiap Ahli
Yang Berhormat, dari para pentadbir, dari pihak swasta, dari kumpulan
politik, dari pihak media malah dari setiap seorang warga Malaysia membantu
saya membawa Malaysia mencapai kejayaan lebih cemerlang, lebih gemilang,
lebih terbilang.
    "Kepada mu Ya Allah, hamba mu ini memohon petunjuk dan hidayah,
kekuatan dan kecekalan, kesabaran dan kesungguhan."
    Perdana Menteri juga berkata bahawa kejayaan yang diwarisi pada hari
ini tidak mungkin kekal jika kreativiti dan inovasi tidak dijadikan
sebahagian daripada budaya masyarakat Malaysia.
    Katanya kemudahan fizikal bertaraf dunia pertama perlu diperlengkap
dengan warga berfikiran dan berbudaya dunia pertama.
    Beliau menegaskan bahawa pembangunan sumber manusia perlu ditingkatkan
supaya warga diimbangkan pembangunan daripada segi fizikal, mental dan
spiritual.
    Abdullah berkata manusia merupakan input terpenting dalam ekonomi
berlandaskan pengetahuan. "Oleh itu negara perlu memastikan bahawa



pendidikan berkualiti disediakan untuk memberi seluas-luas peluang kepada
setiap warga Malaysia memperoleh tahap pendidikan setinggi yang boleh.
    Di samping usaha ke arah membekalkan ilmu dan meningkatkan kemahiran,
beliau menegaskan bahawa pengisian dalaman amatlah penting dalam
membangunkan barisan warga yang memiliki jati diri dan daya tahan untuk
menghadapi persaingan dunia sejagat.
    Katanya sistem nilai yang betul perlu dipupuk demi melindung warga
daripada terlalu dilanda budaya materialistik hingga sanggup melakukan apa
sahaja kerana kepentingan kebendaan atau kepentingan sempit kumpulan dan
peribadi.
    Abdullah berkata: "Sumber baru bagi menjamin pertumbuhan ekonomi negara
perlu diterokai. Pendekatan baru menguruskan kegiatan ekonomi sedia ada
perlu dirintis demi menjamin daya saing dan daya tahan negara dapat
dipertingkatkan.
    "Pembahagian peluang ekonomi perlu memperlihatkan kesaksamaan yang
dinikmati oleh seramai mungkin rakyat.
    "Pembangunan luar bandar perlu dirangkaikan dalam arus perdana ekonomi
melalui program yang dapat meningkatkan sumber kekayaan penduduk desa."
    Perdana Menteri menegaskan bahawa warga Malaysia hendaklah berani
menghadapi dan melakukan perubahan, dan perlu mempertingkatkan usaha-usaha
penyelidikan dan pembangunan memandangkan bidang-bidang teknologi
komunikasi dan maklumat, bioteknologi, sains, teknologi dan pertanian moden
masih belum cukup diterokai.
    Abdullah berkata, agenda pembangunan masyarakat Bumiputera baik untuk
melahirkan masyarakat perdagangan dan perindustrian mahupun masyarakat
sains dan teknologi bumiputera hendaklah mencerminkan kesaksamaan
pembahagian dan diasaskan kepada meritokrasi di kalangan masyarakat
bumiputera.
    Katanya ini bagi menentukan masyarakat bumiputera akan benar-benar
dihormati keupayaannya; supaya keadilan dapat benar-benar diamalkan di
kalangan sesama bumiputera.
    "Mengetepikan bumiputera yang benar-benar layak dan berkebolehan walau
apa pun alasannya akan lebih merugikan masyarakat bumiputera dalam jangka
masa panjang," katanya.
    Mengiktiraf peranan sektor swasta untuk menjana pertumbuhan ekonomi,
Perdana Menteri berharap sektor itu memainkan peranan lebih penting dan
lebih aktif terutama mencipta peluang-peluang baru ekonomi, sekali gus
menyediakan pekerjaan.
    Katanya hasrat tersebut menuntut kepada peranan sektor awam yang lebih
cekap terutama dalam memperbaiki sistem penyampaian. Sektor awam hendaklah
secara lebih radikal mengubah dari hanya peranan kawal selia dan
penguatkuasaan undang-undang, kepada peranan pemudahcara, membantu secara
berkesan menjayakan usaha dan peranan sektor swasta dengan kadar lebih
cekap, lebih cepat, lebih telus.
    Beliau berkata, sektor awam berperanan penting memastikan dasar-dasar
negara dilaksanakan secara berkesan dan telus, mencerminkan imej
perkhidmatan yang bersih dan bebas daripada rasuah. Kakitangan awam
hendaklah menghayati sedalam-dalamnya slogan "Bersih, Cekap dan Amanah"
hingga dapat dijelmakan dalam budaya kerja dan dapat mempamerkan corak
kepimpinan melalui teladan.
    Katanya layanan mesra dan saksama kepada rakyat terutama kepada
kumpulan bawahan, di kalangan warga miskin, di kalangan rakyat biasa, di
kalangan yang tidak berpangkat dan tidak berkedudukan, di kalangan yang
tidak memiliki nama besar dan tidak mempunyai gelaran, amat perlu
diutamakan.
    Perdana Menteri turut mengajak rakyat menolak rasuah dan mencari
pendekatan yang lebih berkesan untuk menangani gejala jijik itu.



    Beliau berkata: "Pendekatan pencegahan yang lebih berkesan perlu
difikirkan, antaranya melalui usaha mempercepatkan proses kerja,
mengurangkan 'kerenah birokrasi', memperbaiki sistem penyampaian,
meningkatkan mutu kerja dan melakukan audit kerja yang lebih kerap.
    "Saya menyeru supaya matlamat membina perkhidmatan awam yang sifar
rasuah tidak digagalkan oleh amalan kurang sihat di kalangan pihak swasta
dan pihak yang tidak berada dalam kerajaan."
    Katanya keutuhan negara bertambah kukuh jika undang-undang
dikuatkuasakan secara tegas dan telus. Keberkesanan pencegahan jenayah
perlu ditingkatkan.
    "Jenayah yang mempengaruhi nilai moral perlu dibanteras.
Kumpulan-kumpulan yang menjalankan rangkaian gelap perlu diperangi dan
mereka yang bersubahat dengan kumpulan tersebut perlu didedahkan.
    "Keselamatan harta benda dan keselamatan diri terutama bagi wanita,
kanak-kanak dan pengunjung ke negara ini perlu dijamin melalui komitmen dan
kesungguhan pihak-pihak yang bertanggungjawab menjalankan tugas."
    Abdullah turut mengajak generasi mudah supaya memainkan peranan
masing-masing dalam pembangunan negara.
    Katanya tenaga, fikiran dan idealisme warga muda perlu dibawa dalam
arus perdana pembangunan negara dengan menggalakkan perkembangan minda dan
intelek, mencambahkan idea, inovasi, ciptaan dan kreativiti.
    Beliau berkata, institusi keluarga berperanan penting dan perlu
diperkukuhkan. Mendidik warga muda meletakkan nilai tinggi terhadap
institusi keluarga dan membina keluarga bahagia wajib dilakukan demi
memastikan bahawa warga tua akan terus dihargai, dimuliakan, disayangi dan
diberikan perhatian sesuai dengan ajaran Islam dan budaya masyarakat timur.
    "Wanita merupakan 50 peratus dari komposisi rakyat, layanan seimbang
tanpa prejudis dan diskriminasi terhadap wanita perlu diperlihatkan baik di
peringkat penggubalan dasar, di peringkat perlaksanaan dan di peringkat
penyertaan. Peranan mereka perlu diiktiraf kepentingannya," tambahnya.
    Perdana Menteri seterusnya mengingatkan bahawa globalisasi serta
teknologi komunikasi dan maklumat telah menjadikan dunia hari ini semakin
terangkai.
    Katanya negara tidak lagi dan tidak boleh hidup secara isolasi dan
rakyat perlu bertekad membangunkan negara menjadi satu wadi di rantau ini,
menarik pelaburan asing, meningkatkan perdagangan antarabangsa, serta
menjayakan pertemuan budaya.
    Tegasnya, "Dalam menghadapi cabaran permainan politik kuasa besar,
kerajaan tidak akan mengorbankan kepentingan negara dan sama sekali tidak
berkompromi dalam mempertahankan kedaulatan negara bangsa.
    "Malaysia kekal dan tetap tegas dengan pendirian menuntut keadilanbah bns

